
Poštovani sportisti i sportski radnici, 
Poštovani prijatelji, 

Početak godine je obilježila svečana proslava 40. godina Zimskih 
olimpijskih igara Sarajevo 1984, ali i sjajni rezultati naših sportista! Ovaj 
važni jubilej smo proslavili zajedno sa mnogobrojnim međunarodnim, 
regionalnim i domaćim zvanicama iz svijeta sporta i društvene 
zajednice. Izuzetno zadovoljstvo je bilo ugostiti i olimpijce iz 1984. 
godine koji su svojim dolaskom još jednom potvrdili da ZOI ‘84 i dalje 
imaju posebno mjesto u srcima svih - učesnika, domaćina, organizatora, 
ali i svih građana koji su nastavili da baštine olimpijski duh kroz bogato 
naslijeđe Zimskih olimpijskih igara Sarajevo 1984! U prilog tome govore 
i zahvalnice koje i dalje pristižu na adresu Olimpijskog komiteta Bosne 
i Hercegovine. Poštovani prijatelji, koristim i ovu priliku da se još 
jednom svima zahvalimo što su svojim dolaskom uveličali proslavu 40. 
godišnjice Igara, uz nadu da će se u godinama koje dolaze, ostvariti naš 
naredni olimpijski san - Zimske olimpijske igre mladih 2032! Zahvalu 

želim uputiti i Organizacionom odboru na čelu sa Gradom Sarajevo, kao i Gradu Istočno Sarajevo, 
sportskim strukovnim savezima BiH te mnogobrojnim klubovima i udruženjima koji su obezbijedili 
bogat kulturno-umjetnički i sportski program povodom obilježavanja ZOI ‘84. 

Lana Pudar i Elvedina Muzaferija su ostvarile istorijske rezultate za Bosnu i Hercegovinu. Seniorska 
bronzana medalja na Svjetskom prvenstvu u plivanju Lane Pudar i četvrto mjesto Elvedine Muzaferije 
na Svjetskom kupu i zlatna medalja na Evropa kupu u alpskom skijanju su još jednom pokazali da 
Bosna i Hercegovina ima vrhunske sportiste konkurentne za najviša svjetska odličja! Sigurni smo da 
bi uz sistemsku podršku nadležnih institucija za sport ovi rezultati bili brojniji te bi ostvarili kontinuitet 
koji je neophodan za dugoročni, strateški razvoj bh. sporta i sportskog sistema.

U proteklom periodu bh. tim je nastupio na prvom takmičenju u ovoj godini - Zimskim olimpijskim 
igrama za mlade “YOG Gangwon 2024”.

Posebno bih htio da naglasim da je ova godina u Bosni i Hercegovini jubilarna i olimpijska u svakom 
pogledu i da od nje i od naših sportista očekujemo ispunjenje i njihovih i naših snova na Olimpijskim 
igrama Pariz 2024. 

Olimpijski komitet Bosne i Hercegovine će nastaviti da pruža podršku našim olimpijcima u svakom 
pogledu i da znaju u svakom trenutku da nisu sami i da je Olimpijski komitet BiH uz njih.

Obilježavanje jubileja i rezultati naših sportista daju nam dodatni entuzijazam za sve aktivnosti i 
projekte koji nas očekuju u narednom periodu. U skladu s tim, nastavljamo punim kapacitetom raditi 
na programskim zadacima i ciljevima Olimpijskog pokreta u Bosni i Hercegovini: brže, više, snažnije 
- zajedno!

S poštovanjem,

Prof. dr Milanko Mučibabić
Potpredsjednik OK BiH

Poslušajte poruku predsjednika 
Međunarodnog  olimpijskog  komiteta  
dr Thomas-a Bach-a povodom 40. 
godišnjice Zimskih olimpijskih igara 
Sarajevo 1984 na linku OVDJE (ili 
klikom na fotografiju).

Predsjednik Bach je uputio čestitku 
cjelokupnoj Olimpijskoj porodici 
Bosne i Hercegovine, naglasivši da 
su Olimpijske igre u Sarajevu 1984. 

godine bile besprijekorno organizovane Igre.

Zahvalivši se Olimpijskom komitetu Bosne i Hercegovine i cjelokupnoj Olimpijskoj 
porodici BiH za očuvanje ove dragocjene baštine i činjenici da živimo olimpijski 
duh ZOI ‘84, predsjednik MOK-a je istakao da uvijek možemo računati na podršku 
Međunarodnog olimpijskog komiteta kao partnera u promociji zajedničkih 
olimpijskih vrijednosti mira i solidarnosti.

PREDSJEDNIK MOK-A DR THOMAS BACH, UPUTIO ČESTITKU POVODOM 40. 
GODIŠNJICE ZIMSKIH OLIMPIJSKIH IGARA SARAJEVO 1984

OBRAĆANJE PREDSJEDNIKA OLIMPIJSKOG KOMITETA BOSNE I 
HERCEGOVINE, AKAD. PROF. DR IZETA RAĐE NA SVEČANOJ AKADEMIJI 
POVODOM OBILJEŽAVANJA 40 GODINA ZOI SARAJEVO 1984

Osmog februara u Narodnom 
pozorištu održana je Svečana 
akademija povodom obilježavanja 
40. godišnjice otvorenja ZOI ’84 u 
Sarajevu. 

Svečanost je otvorena uz prikazivanje 
filma urednice sportskog programa 
televizije BiH Medine Šehić u kojem 
su evocirane uspomene na ZOI ’84. 

Svečanoj akademiji prisustvovali su 
nosioci javnih funkcija svih nivoa 
vlasti u BiH, predsjednik OK BiH 

akademik prof. dr Izet Rađo, potpredsjednici OK BiH Marijan Kvesić i prof. dr Milanko 
Mučibabić, generalni sekretar OK BiH doc. dr. Said Fazlagić, olimpijci i sportisti.

Prisutnima se pozdravnim govorom obratila gradonačelnica Grada Sarajeva 
Benjamina Karić i poručila da su ZOI ’84 sportski spektakl po kojem je naš grad 
postao planetarno poznat.

Prisutnima se obratio i predsjednik OK BiH akademik prof. dr Izet Rađo, a inspirativno 
obraćanje Predsjednika OK BIH prenosimo u cjelosti.

https://www.youtube.com/watch?v=KXBeLbQNJ0U
https://www.youtube.com/watch?v=KXBeLbQNJ0U
https://www.youtube.com/watch?v=H74gW923IAw

“Poštovani predsjedniče Komšiću, 
Poštovani predstavnici države Bosne i 
Hercegovine,
Poštovana gradonačelnice Grada Sarajeva,
Poštovane ekselencije ambasadori, visoki 
zvaničnici Međunarodnog i Evropskog 
olimpijskog komiteta, predsjednici i 
generalni sekretari regionalnih olimpijskih 
komiteta,
Poštovani sportisti i sportistkinje,
Dame i gospodo,
Dragi prijatelji,

Olimpijski plamen, uprkos svim iskušenjima, 40 godina vjerno obasjava Sarajevo i 
Bosnu i Hercegovinu, ali i snažnu viziju Olimpijskog komiteta Bosne i Hercegovine koja 
se napaja sa izvora iznjedrene misli utemeljitelja modernih Olimpijskih igara Pjera de 
Kubertena. 

Citius, Altius, Fortius, ...brže, više, snažnije...kao poruka čovječanstvu, da Olimpijski 
plamen prati svoj tok kroz vijekove za dobrobit čovječanstva sve vatrenije, hrabrije i 
čistije.

Svako od vas ima svoja zabilježena sjećanja na Zimske olimpijske igre koje su održane 
u Sarajevu te 1984. godine. 

Mnogi će se i ove noći sjetiti tog doživljenog varljivog mjeseca februara, pogleda ka 
nebeskom beskraju u potrazi za željenim pahuljama snijega.

Sjećanja čuvaju i riječi predsjednika Međunarodnog olimpijskog komiteta, bezvremenog 
prijatelja Bosne i Hercegovine, Huana Antonija Samarana: “Doviđenja, drago Sarajevo!” 
uz zahvalnost za izvrsnost organizovanja Igara. 

Ovo je iznimna prilika, da se zahvalimo svim ljudima koji su imali smjelost i viziju da se 
kandiduju i organizuju najbolje Olimpijske igre do tada.
 
Citius, Altius, Fortius - brže, više, snažnije.

Uz podršku naših prijatelja iz Evropskog olimpijskog komiteta predvođenih 
predsjednikom dr Janezom Kocijančičem, rasla je tih godina naša olimpijska porodica, 
želeći ponovno obasjati Olimpijskim plamenom Sarajevo i Istočno Sarajevo uz Evropske 
olimpijske igre mladih.

Kada dijelimo zajedničku viziju, sve je moguće. Te 2019. godine plamen mira obasjao je 
naše olimpijske planine.

Želim vas zamoliti da na trenutak zamislite tu ljepotu obilja odvažne mladosti koja je 
nizala korake na sarajevskim ulicama, uz trgove, parkove i posebnost njihovih emocija 
kojima su bilježili te godine u našem Sarajevu i Istočnom Sarajevu.

Njihova mladost kao snaga, kao utjeha, u ovom vremenu iskušenja za čovječanstvo, 
uz sva naša nadanja da će i oni stvarati samo dobro, ne zaboravljajući pouku Pjera de 
Kubertena, kako nije važno samo pobijediti, već i učestvovati. 



NEWSLETTER
OLIMPIJSKOG KOMITETA BIH No. 22, januar/februar 2024

4

Kako nije važna stvar u životu samo trijumf, 
već i borba, kako suštinska stvar nije 
pobijediti već boriti se u dobru jer samo 
umnožavanjem ovih principa moguća 
je izgradnja snažnog i hrabrijeg i, iznad 
svega, velikodušnijeg čovječanstva.
 
Citius, Altius, Fortius - brže, više, snažnije.

Dr Tomas Bah, predsjednik Međunarodnog 
olimpijskog komiteta nam poručuje:

“Samo udruživanjem ruku u partnerstvu 
možemo uistinu živjeti naš novi olimpijski 

moto brže, više, snažnije, ali i zajedno!”

Zajedno smo i ove noći. Bezvremeni Olimpijski plamen i mi, a u nama želja za naše 
olimpijske planine, za našu Bosnu i Hercegovinu, koja će ponovno ispisati na koricama 
svoje knjige o Olimpizmu svoju olimpijsku priču uz naslov - YOG, Svjetske zimske 
olimpijske igre mladih 2032. godine. 

Želim vjerovati kako je to i vaša želja, želja za obnovom olimpijskih borilišta, želja za 
Olimpijskim plamenom koji će ponovno obasjati Sarajevo, ljubavlju, srećom i mladošću 
onih sportistkinja i sportista koji će doživjeti svu posebnost naših olimpijskih planina. 

A ako ne napravimo hrabro novi olimpijski iskorak za deset godina bit ćemo više 
razočarani onim što nismo učinili, nego onim što jesmo. 

Stoga je bitnost u stalnom isplovljavanju iz životne luke, jer samo taj čin nam omogućava 
da se otisnemo ka ovozemaljskoj pučini gdje nas očekuje naša vizija, a naša vizija je 
da uz ime našeg Sarajeva i Istočnog Sarajeva ispišemo i ime - YOG, Svjetske zimske 
olimpijske igre mladih 2032. godine.

Dragi Prijatelji, 

Takvo je i naše Sarajevo! Grad koji ne zaboravlja svoju prošlost, grad koji čuva svoju 
sadašnjost, grad koji misli o svojoj budućnosti.

Dozvolite mi da završim uz riječi sarajevskog pjesnika Izeta Kike Sarajlića o našem 
Sarajevu... 

“Ovo je grad u kome možda i nisam bio najsrećniji, ali u kome i kiša kada pada - nije 
prosto kiša...”
 
Zahvaljujem!”

Akademik prof. dr Izet Rađo
Predsjednik Olimpijskog komiteta BiH

Video obraćanja možete pogledati i na linku OVDJE.

https://www.youtube.com/watch?v=H74gW923IAw

PISMA ZAHVALE 
Olimpijski komitet BiH je sa zadovoljstvom zaprimio 
pisma zahvale međunarodnih i regionalnih prijatelja 
i saradnika koji su prisustvovali proslavi 40 godina 
Zimskih olimpijskih igara Sarajevo 1984.

PISMO ZAHVALE GENERALNOG SEKRETARA ZIMSKIH OLIMPIJSKIH IGARA 
SARAJEVO 1984, GOSP. AHMEDA KARABEGOVIĆA

SVEČANI PRIJEM OK BIH POVODOM OBILJEŽAVANJA 40. GODIŠNJICE 
ODRŽAVANJA ZOI ‘84

U prelijepom ambijentu Olimpijskog muzeja, održan je svečani prijem povodom 
obilježavanja jubileja - 40. godišnjice od održavanja ZOI Sarajevo ‘84.

Svečanosti je prisustvovao veliki broj zvanica, delegacija Međunarodnog olimpijskog 
komiteta, NOK-ova, predstavnika Grada Sarajeva, bh. olimpijaca, vrhunskih sportista, 
te sportskih radnika. Jubilej je pozdravnim obraćanjem otvorio predsjednik OK BiH, 
akademik prof. dr. Izet Rađo, koji se ovim povodom zahvalio svima koji su svojim 
prisustvom uveličali ovaj važan jubilej za grad Sarajevo i Bosnu i Hercegovinu. Evocirao 
je uspomene na ZOI Sarajevo ’84, EYOF Sarajevo i Istočno Sarajevo 2019, te podsjetio na 
ideju kandidature za YOG 2032, koji bi po treći put vratio olimpijski plamen u Bosnu i 
Hercegovinu. 

Predsjednik OK BiH je iskoristio priliku i da se uz prigodne poklone zahvali Upravi Grada 
Sarajeva, na čelu sa gradonačelnicom gđom Benjaminom Karić i predsjedavajućim 
Gradskog vijeća Jasminom Ademovićem, koji su prepoznali važnost očuvanja historije 
i olimpizma, te dali nesebičan doprinos u promociji i unapređenju Olimpijskog pokreta 
u Bosni i Hercegovini.

U znak zahvalnosti i sjećanja na ostvarene rezultate bh. olimpijaca, predsjednik OK BiH 
akademik prof. dr. Izet Rađo, potpredsjednici Marijan Kvesić i prof. dr. Milanko Mučibabić, 
generalni sekretar OK BiH doc. dr. Said Fazlagić i generalni sekretar OO ZOI‘84 gospodin 
Ahmed Karabegović, uručili su plakete Zdravku Stojniću, Tomislavu Lopatiću, Zoranu 
Ćosiću, Bibiji Kerli i Mariu Franjiću. Video prijema pogledajte OVDJE.

https://www.youtube.com/watch?v=mT7HSPwU2mQ


NEWSLETTER
OLIMPIJSKOG KOMITETA BIH No. 22, januar/februar 2024

11

U sklopu proslave 40. godišnjice 
ZOI Sarajevo ‘84, prijatelji OK 
BiH, predstavnici MOK-a, EOK-a, 
predsjednici i generalni sekretari 
olimpijskih komiteta zemalja regije 
posjetili su bosansku dolinu piramida 
u Visokom, gdje ih je ugostio domaćin, 
pronalazač bosanskih piramida dr. 
Semir Osmanagić. 

Povod posjete je bio obilazak Bosanske 
doline piramida i sadržaja u Arheološko – turističko – sportskog kompleksa „Ravne 2“. 
Više o posjeti pročitajte OVDJE.

OK BIH SA PRIJATELJIMA POSJETIO BOSANSKU DOLINU PIRAMIDA U VISOKOM

DRUŽENJE OK BIH SA SPORTSKIM LEGENDAMA ZOI SARAJEVO ‘84

Povodom  proslave velikog jubileja 40. godina 
od održavanja ZOI ’84, Predsjednik OK BiH 
akademik prof. dr. Izet Rađo, potpredsjednici 
Marijan Kvesić i prof. dr. Milanko Mučibabić, te 
generalni sekretar OK BiH doc. dr. Said Fazlagić 
su se družili sa sportskim legendama sa ZOI 
Sarajevo ’84, od kojih su bili prisutni Katarina 
Witt, Jure Franko, Bojan Križaj i Akira Kuroiwa. 

Sarajevska olimpijada, za ove legende bila 
je prekretnica u stvaranju velikih karijera i 
rezultata, što svojim prisustvom u danima 
proslave jubileja i potvrđuju.

Podsjećanje na ostvarene uspjehe: 

Katarina Witt, njemačka klizačica i osvajačica zlatne olimpijske medalje na ZOI Sarajevo 
’84 u umjetničkom klizanju. Jure Franko bivši jugoslavenski i slovenski alpski skijaš, koji 
je ispisao historiju jugoslovenskog zimskog sporta osvojivši olimpijsku srebrnu medalju 
u veleslalomu. Bojan Križaj najveći jugoslovenski i slovenački skijaš svih vremena, 
simbol muškog alpskog skijanja na prostorima bivše Jugoslavije je u ime svih sportista 
položio zakletvu na otvaranju ZOI Sarajevo ‘84. Akira Kuroiwa, predstavnik Japana na 
ZOI Sarajevo ’84 u brzom klizanju, koji je svoju olimpijsku karijeru započeo upravo u 
Sarajevu. 

https://okbih.ba/bs/novosti/ok-bih-sa-prijateljima-posjetili-bosansku-dolinu-piramida-u-visokom/2328

GODIŠNJICA ZOI ‘84 | SASTANAK I PRESS KONFERENCIJA U GRADSKOJ VIJEĆNICI

Osmog februara u Gradskoj Vijećnici održan je sastanak sa gradonačelnicom Grada 
Sarajeva Benjaminom Karić, dogradonačelnikom Samirom Avdićem, ministrom kulture 
i sporta Kantona Sarajevo Kenanom Magodom i predsjedavajućim Gradskog vijeća i 
Organizacionog odbora ZOI ‘84 Sarajevo Jasminom Ademovićem.

Na sastanku su prisustvovali Pamela Vipond, izvršna direktorica Olimpijske solidarnosti 
Međunarodnog olimpijskog komiteta, Pere Miro, viši savjetnik predsjednika MOK-a 
Thomas-a Bach-a, generalni sekretar Evropskih olimpijskih komiteta Raffaele Pagnozzi, 
predsjednik Olimpijskog komiteta BiH akademik prof. dr Izet Rađo i generalni sekretar 
OK BiH doc. dr Said Fazlagić.

Nakon međunarodne podrške za organizaciju Svjetskih olimpijskih igara mladih (YOG), 
domaćinima sastanka je predstavljena ideja o kandidaturi za YOG koja je sa radošću 
prihvaćena, te će se zajedničkim snagama krenuti ka kandidaturi za YOG.

Nakon sastanka, održana je press konferencija za olimpijce Sandu Dubravčić Šimunjak, 
Katarinu Witt, Jure Franka, Bojana Križaja, specijalnog savjetnika predsjednika MOK-a 
Pere Miróa i predsjednika OK BiH akademika prof. dr Izeta Rađu. Oba događaja su 
završena jednim zaključkom i to: “Zašto Sarajevo ne bi ponovo bilo centar sportskog 
svijeta!? Već prva divna prilika je domaćinstvo Zimske olimpijade mladih!”

GRAD ISTOČNO SARAJEVO UPRILIČIO SVEČANI RUČAK POVODOM 
OBILJEŽAVANJA 40. GODIŠNJICE OD ODRŽAVANJA ZOI

Gradonačelnik grada Istočno Sarajevo, Ljubiša Ćosić je u hotelu „Vučko“ na Jahorini 
upriličio svečani ručak olimpijskoj porodici, OK BiH, predstavnicima MOK-a, EOK-a i 
NOK-ova regiona, bivših sportista i olimpijaca iz 1984. godine povodom obilježavanja 
40. godina od održavanja ZOI Sarajevo ’84.

U ime domaćina, obratio se gradonačelnik grada Istočno Sarajevo Ljubiša Ćosić, 
koji je tom prilikom poželio dobrodošlicu gostima te naglasio spremnost i želju za 
budućim olimpijskim projektima, koji će nastaviti da baštine olimpijske vrijednosti.

Predsjednik OK BiH, akademik prof. dr. Izet Rađo je u svom obraćanju  istakao 
strateški put koji je utemeljen na bogatoj olimpijskoj historiji, a kojim zajednički 
koračamo ka realizaciji ideje domaćinstva Olimpijskih igara mladih 2032.

Prisutne je pozdravio i prvi savjetnik Predsjednika MOK-a Pere Miro, koji je izrazio 
zahvalnost domaćinima te je istakao zadovoljstvo činjenicom da je olimpijski duh 
nakon toliko godina prisutan i izrazio nadu za nove zajedničke olimpijske poduhvate.

Ovim povodom je reprezentativac Bosne i Hercegovine u skijaškom trčanju Strahinja 
Erić simbolično upalio plamen.

Osmog februara u Narodnom pozorištu održana je Svečana akademija povodom 
obilježavanja 40. godišnjice otvorenja ZOI ’84 u Sarajevu. Kao što je već navedeno 
u uvodnim tekstovima 22. izdanja Newsletter-a OK BiH, svečanost je otvorena uz 
prikazivanje filma urednice sportskog programa televizije BiH Medine Šehić u kojem 
su evocirane uspomene na ZOI ’84. Svečanoj akademiji prisustvovali su nosioci 
javnih funkcija svih nivoa vlasti u BiH, predsjednik OK BiH akadmik prof. dr Izet Rađo, 
potpredsjednici OK BiH Marijan Kvesić i prof. dr Milanko Mučibabić, generalni sekretar 
OK BiH doc. dr. Said Fazlagić, olimpijci i sportisti.

Prisutnima se pozdravnim govorom obratila gradonačelnica Grada Sarajeva Benjamina 
Karić i poručila da su ZOI ’84 sportski spektakl po kojem je naš grad postao planetarno 
poznat. Prisutnima se obratio i predsjednik OK BiH akademik prof. dr Izet Rađo, a 
inspirativni govor možete poslušati na ovom linku.

Tokom svečanosti su se obratili i gradonačelnica Pariza Anne Hidalgo, predsjedavajući 
Predsjedništva BiH Željko Komšić, predsjednik OO Obilježavanja ZOI’84 Jasmin 
Ademović, ministar kulture i sporta KS Kenan Magoda, prvi savjetnik Predsjednika 
MOK-a Pere Miro  i osvajač srebrne medalje na ZOI ’84 Jure Franko.

U okviru Svečane akademije, izvedena je premijera baletnog klasika Bolero, kompozitora 
Mauricea Ravela, u koreografiji Takuyae Sumitomoa i uz pratnju Sarajevske filharmonije 
kojom je dirigovala maestra Vesna Šouc.

GODIŠNJICA ZOI ‘84 | SVEČANA AKADEMIJA U NARODNOM POZORIŠTU

Foto izvor: Grad Sarajevo

https://www.youtube.com/watch?v=K7c3u49neIE
https://www.sarajevo.ba/bs/article/14198/svecana-akademija-povodom-obiljezavanja-40-godisnjice-zoi-a

TORVILL & DEAN U OLIMPIJSKOM KOMITETU BOSNE I HERCEGOVINE

Čuveni britanski klizački par, Jayne Torvill i Christopher 
Dean, posjetili su Olimpijski komitet Bosne i Hercegovine 
u sklopu obilježavanja 40. godišnjice Zimskih olimpijskih 
igara u Sarajevu.

Uz slavne taktove Ravelovog Bolera, slavni klizački par 
je odnio Olimpijsku pobjedu na ZOI Sarajevo ‘84. Ovaj 
nenadmašivi nastup je najbolje ocijenjen u historiji ove 
discipline.

Povodom 40 godina od njihovog slavnog nastupa, 
posjetili su Olimpijski komitet Bosne i Hercegovine gdje 
su dali izjave za brojne britanske medije. Ovom prilikom 
Generalni sekretar OK BiH, doc. dr Said Fazlagić im je 
uručio repliku čuvene trenerke u kojoj su bili nosioci 
olimpijskog plamena prilikom otvorenja ZOI ‘84.

“Svaki 14. februar, nazovemo jedno drugo da čestitamo 
‘Bolero day’, a sutra je 50 godina otkako kližemo zajedno”, 

izjavili su u jednom od vrlo emotivnih obraćanja za britanske medije. 

Jayne Torvill i Christopher Dean su u sklopu olimpijske sedmice imali nastup u Skenderiji, 
14.02.2024. godine, a za koji je zaslužan Savez klizačkih sportova BiH. 

Jayne Torvill i Christopher Dean, Skenderija, 14.02.2024. godine

OLIMPIJSKI KOMITET I COCA-COLA U BOSNI I HERCEGOVINI NASTAVLJAJU 
STVARATI OLIMPIJSKE PRIČE

Olimpijski komitet Bosne i Hecegovine i Coca-Cola u BiH potpisali su novi četvorogodišnji 
Ugovor kojim nastavljaju dugogodišnju saradnju. Svečano potpisivanje je upriličeno 
uoči prijema povodom 40. godišnjice od održavanja ZOI Sarajevo ‘84 u Olimpijskom 
muzeju, čime su započele svečanosti obilježavanja ovog važnog jubileja za Olimpijski 
komitet BiH, cijelu sportsku zajednicu, Grad Sarajevo i Bosnu i Hercegovinu.

“Sretni smo što je ceremonija obnavljanja partnerstva Olimpijskog komiteta i Coca-Cole 
u Bosni i Hercegovini upriličena baš u periodu obilježavanja značajnog jubileja, 40 godina 
od održavanja Zimskih olimpijskih igara u Sarajevu. Naša zajednička misija da stvaramo 
nezaboravna iskustva za ljubitelje olimpijskih sportova u Bosni i Hercegovini seže u 1984. 
godinu, gdje smo nastupili kao jedan od glavnih sponzora sarajevske Olimpijade. Kako 
bismo svim posjetiocima nastavili približavati olimpijski osjećaj, ponosno nastavljamo 
sa sponzorstvom brojnih manifestacija i takmičenja u narednom periodu povodom ovog 
značajnog jubileja. Coca-Cola u Bosni i Hercegovini posluje već 55 godina, a podrška 
sportu, kulturi, osnaživanju mladih i očuvanju okoliša sastavni su dio naših vrijednosti i 
ulaganja, koje ukazuju na istinsku integraciju i povezanost sa zajednicom u BiH”, izjavio 
je Kenan Idrizović, regionalni rukovodilac prodaje Coca-Cole HBC B-H Sarajevo.

Naredne četiri godine će Coca-Cola u Bosni i Hercegovini biti partner Olimpijskom 
komitetu BiH i bh. olimpijcima u pripremama za postizanje novih sportskih rezultata, 
legendi i uspomena za Olimpijski muzej.

“Nakon sjajne Olimpijske prošlosti, ponosni smo da ponovo obnavljamo strateško 
partnerstvo sa Coca-Colom, koja je globalni svjetski brend. Obnavljanje ovog 
značajnog partnerstva došlo je kao logičan nastavak zajedničke podrške našim 
vrhunskim sportistima i promociji olimpijskih vrijedosti - izvrsnosti, prijateljstva 
i poštovanja”, rekao je predsjednik Olimpijskog komiteta Bosne i Hercegovine, 
akademik prof. dr Izet Rađo.

Coca-Cola je prije 40 godina bila jedan od glavnih sponzora Zimskih olimpijskih 
igara u Sarajevu.  Dio stalne postavke muzejske građe ZOI ‘84 čine i limenka 
dizajnirana povodom Olimpijade u Sarajevu, te brendirani kapa i šal. Važno je znati 
i da je Coca-Cola jedan od „TOP“ sponzora Međunarodnog olimpijskog komiteta, 
kao i oficijelni sponzor Olimpijskih i Paraolimpijskih igara u Parizu 2024. godine. Za 
Olimpijski komitet ova partnerstva su od ključnog  značaja za podršku promociji 
sporta i sportskih događaja, kao i međunarodnog učešća i predstavljanja Bosne i 
Hercegovine u svijetu.

Podsjećanje: Zimske olimpijske igre 1984. godine svečano su otvorene 08. februara 
na stadionu Koševo, a takmičenja su se odvijala od 7. do 19. februara. U njima 
su učestvovala 1.272 takmičara iz 49 zemalja u 39 disciplina. Pratilo ih je 7.825 
akreditovanih novinara i 640.000 gledalaca. Na kraju, i finansijski bilans pokazao 
je 12 miliona dolara suficita, a predsjednik MOK-a Huan Antonio Samaran ocijenio 
je ZOI u Sarajevu do tada najbolje organizovanim Igrama. Olimpijski muzej koji je u 
prisustvu predsjednika Samarana svečano otvoren 8. februara 1984. godine, trajno 
čuva uspomene na cjelokupno olimpijsko bogatstvo.

Foto: Coca Cola & Olimpijski komitet BIH

U produkciji Federalne televizije 
povodom 40. godišnjice realiziran 
je dokumentarni film o Zimskim 
olimpijskim igrama održanim 1984. 
godine u Sarajevu. 

Dokumentarni film autora 
Muhameda Bikića „Olimpijada u 
Sarajevu“ snimljen je na autentičnim 
lokacijama glavnog grada Bosne i 
Hercegovine i olimpijskih borilišta, 
a u njemu učestvuju i govore 
sami učesnici olimpijade, sportisti 
i sportski djelatnici, novinari, 
umjetnici… 

Film možete pogledati na linku OVDJE ili klikom na fotografiju.

GODIŠNJICA ZOI ‘84 | OLIMPIJADA U SARAJEVU, DOKUMENTARNI FILM

Volonteri su ključni za uspjeh organizacije i pomažu u stvaranju pozitivnih uticaja i 
uspomena za sve učesnike i gledaoce događaja. Ovom prilikom Olimpijski komitet 
Bosne i Hercegovine se zahvalio volonterima koji su dali nesebičan doprinos u 
organizaciji manifestacija tokom obilježavanja 40. godišnjice održavanja ZOI 
Sarajevo ‘84, te su im u to ime uručene zahvalnice i prigodni pokloni.

„Zahvaljujemo se OK BiH na prilici da sarađujemo i učestvujemo na ovako velikoj 
organizaciji najvećeg jubileja bh. sporta. Nadamo se da ćemo i u budućnosti imati 
priliku ponovno biti dio novih aktivnosti u organizaciji OK BiH“, istakli su volonteri 
nevladine organizacije „BRAVO“ BiH. 

OK BiH će i u budućnosti nastaviti saradnju sa nevladinim organizacijama i pružati 
mogućnost volonterima u sticanju iskustva i odlične prilike za njihov lični razvoj kroz 
sportske manifestacije, te ostvarivanje profesionalnih kontakata i novih prijatelja.

GODIŠNJICA ZOI ‘84 | OLIMPIJSKI KOMITET BIH UPRILIČIO DRUŽENJE 
SA VOLONTERIMA NO „BRAVO“ BIH

https://www.youtube.com/watch?v=sXEpya2-tnU
https://www.youtube.com/watch?v=sXEpya2-tnU

KJKP ZOI ‘84 | JURE FRANKO DOBIO “SVOJU” STAZU NA OLIMPIJSKOJ 
PLANINI BJELAŠNICA

Na olimpijskoj planini Bjelašnici povodom obilježavanja 40 godina od održavanja 
Zimskih olimpijskih igara u Sarajevu, 9. februara, svečano je imenovana ski staza 
“Jure Franko”, po jedinom osvajaču medalje na ZOI ‘84 za Jugoslaviju.

Jure Franko je na Zimskim olimpijskim igrama Sarajevo ‘84 osvojio srebrnu medalju 
u veleslalomu koja je ujedno bila i jedina osvojena za bivšu državu Jugoslaviju.

Četrdeset godina poslije, u znak zahvalnosti i podsjećanja mladim generacijama, 
staza na kojoj je Jure osvojio medalju sada nosi njegovo ime, kao trajno sjećanje na 
najljepše stranice sportske istorije.

U prostorijama Ministarstva odbrane Bosne i Hercegovine, ministar Zukan Helez i 
predsjednik Olimpijskog komiteta akademik prof. dr Izet Rađo, potpisali su Sporazum 
o saradnji u oblasti razvoja i promocije sporta i sportskih takmičenja koji otvara 
mogućnost da naši vrhunski sportisti dobijaju dodatne benefite kako bi se mogli u 
punom kapacitetu posvetiti treningu, čime implementiramo prakse drugih uspješnih 
zemalja. Više o značaju Sporazuma o saradnji pročitajte ovdje.

POTPISAN SPORAZUM O SARADNJI IZMEĐU MINISTARSTVA ODBRANE 
BIH I OLIMPIJSKOG KOMITETA BIH

POTPISAN MEMORANDUM O RAZUMIJEVANJU IZMEĐU HIFA PETROL 
D.O.O. I OLIMPIJSKOG KOMITETA BIH

U prostorijama Olimpijskog komiteta Bosne i Hercegovine, 24.01.2024. godine, Ahmed 
Ahmetlić zastupnik Hifa petrol d.o.o. i predsjednik Olimpijskog komiteta BiH akademik 
prof. dr Izet Rađo, potpredsjednici Olimpijskog komiteta Marijan Kvesić i prof. dr Milanko 
Mučibabić, potpisali su Memorandum o razumijevanju u oblasti razvoja, promocije 
sporta i podrške sportistima.

Potpisivanje ovog memoranduma omogućava jačanje institucionalne saradnje na svim 
nivoima, omogućava finansijsku podršku sportistima i djelovanje u cilju promocije 
sportskih dešavanja i internacionalnog predstavljanja Bosne i Hercegovine. Hifa petrol 
d.o.o. kao društveno odgovorna kompanija u kontinuitetu podržava naše najbolje 
sportiste.

Sinergijom OK BiH i Hifa petrol d.o.o. kreirat ćemo u budućnosti bolji ambijent za 
vrhunske sportiste, a time i predstaviti Bosnu i Hercegovinu na međunarodnom nivou.

https://okbih.ba/bs/novosti/potpisan-sporazum-o-saradnji-izmedu-ministarstva-odbrane-bih-i-olimpijskog-komiteta-bih/2316

Olimpijski komitet Bosne i Hercegovine će ponovo finansijski podržati najbolje BiH 
sportiste i olimpijce u okviru Programa plus.

Sredstva su namjenjena za pripreme i učešća na kvalifikacionim takmičenjima sa 
ciljem što skorijeg kvalifikovanja na Olimpijske igre i postizanja što boljih rezultata na 
Olimpijskim igrama Pariz 2024.

Sredstva su obezbjeđena kroz Kontinentalni grant Olimpijske solidarnosti kao i sponzora 
OK BiH.

Našoj najboljoj plivačici koja ima već ostvarenu A normu, Lani Pudar, odobren je iznos 
od 20.000,00 KM, dok su sportisti Nedžad Husić, Amel Tuka, Mesud Pezer i Larisa Cerić 
podržani sa po 10.000,00 KM za što skorije ostvarivanje olimpijske norme i postizanje što 
boljeg rezultata na Olimpijskim igrama Pariz 2024.

Našim sportistima želimo mnogo sreće u nastavku sezone i takmičenjima.

OLIMPIJSKI KOMITET BOSNE I HERCEGOVINE NASTAVLJA PODRŽAVATI 
NAJBOLJE SPORTISTE BIH NA PUTU KA OLIMPIJSKIM IGRAMA

MANDATNI IZVJEŠTAJ O RADU OK BIH, ZA PERIOD 11. MART 2022 - 7. 
JULI 2023. GODINE.

Predstavljamo vam 
Mandatni izvještaj o 
radu OK BiH, za period 
11. mart 2022 - 7. juli 
2023. godine.

Mnogobrojne aktivnosti 
Olimpijskog komiteta 
Bosne i Hercegovine 
možete pogledati na 
linku OVDJE ili klikom 
na fotografiju.

https://okbih.ba/assets/files/1703849439-izvjestaj-o-radu-11032022-07072023.pdf
https://okbih.ba/assets/files/1703849439-izvjestaj-o-radu-11032022-07072023.pdf

POTPISAN UGOVOR O REALIZACIJI PROJEKTA “RAZVOJ DRŽAVNE SPORTSKE 
STRUKTURE (DNSS) IZ GOLFA”

SPORTSKI SAVEZI BOSNE I HERCEGOVINE

Olimpijski komitet Bosne i Hercegovine nastavlja podršku sportskim savezima BiH 
putem projektnih aktivnosti namijenjenih za razvoj i unaprijeđenje saveza. U januaru 
mjesecu, OK BiH je potpisao Ugovor o realizaciji projekta “Razvoj državne sportske 
strukture (DNSS) iz golfa”, kojeg su potpisali predsjednik Olimpijskog komiteta BiH 
akad. prof. dr Izet Rađo i predsjednik Golf saveza BiH Jasmin Selmanagić. Potpisivanjem 
Ugovora ozvaničen je početak realizacije ovog značajnog jednogodišnjeg projekta čija 
je ukupna vrijednost 40.000 USD. Više o značaju projekta pročitajte OVDJE.

ODRŽAN TRODNEVNI MEĐUNARODNI ZIMSKI DŽUDO KAMP U BANJA LUCI
Međunarodni zimski džudo 
kamp u Banjoj Luci održan je 
u tehničkoj organizaciji Džudo 
kluba Borac, Džudo saveza 
Bosne i Hercegovine i Džudo 
saveza Republike Srpske za 
preko 500 učesnika koji su u 
okviru kampa organizovali i 
takmičenje.

Takođe, na ovom kampu, mlađi 
učesnici su imali priliku mnogo 
toga naučiti od iskusnijih 
kolega, veterana.  

Treneri na kampu su bili Mitar 
Mrdić, Borislav Bogdanić, Bojan 

Bosančić, Igor Kikić i Mladen Vuković, a zimski Međunarodni kamp je zvanično zatvorio 
prof. dr Milanko Mučibabić (9 DAN), potpredsjednik Olimpijskog komiteta BiH.

https://okbih.ba/bs/novosti/potpisan-ugovor-o-realizaciji-projekta-razvoj-drzavne-sportske-strukture-dnss-iz-golfa/2317

PROMOCIJA KARLINGA U OKVIRU MANIFESTACIJA POVODOM 
OBILJEŽAVANJA 40. GODINA OD ZOI SARAJEVO 1984

Karling savez Bosne i Hercegovine je u proteklom periodu organizovao promociju  karlinga 
na nekoliko lokacija u Sarajevu i Istočnom Sarajevu. 

Svi zainteresovani su mogli da probaju, treniraju i igraju karling na otvorenom klizalištu u 
sklopu manifestacije „Zima u Istočnom Novom Sarajevu“, u periodu od 27.12.2023.godine 
do 20.01.2024.godine srijedom, petkom i subotom u jutarnjem i večernjem terminu. 
Demonstratori su bili reprezentativci Bosne i Hercegovine u karlingu. Mnogi učesnici su 
prvi put čuli za karling i vidjeli kako izgleda ova igra, koju nazivaju i “šah na ledu”. Staza za 
karling bila je postavljena i na otvorenom klizalištu na Palama, a Sarajevo Olympic Week 
i Street Food Market su uvrstili u svoj program Curling Workshop na ledu na otvorenom 
igralištu. 

Glavna i najveća promocija karlinga bila je organizovana u okviru obilježavanja 40. godišnjice 
održavanja XIV Olimpijskih igara u Sarajevu 1984. Manifestacija je održana 12.02.2024. godine 
u KSC Skenderija, sportska dvorana “Mirza Delibašić”. Karling savez BiH je predstavio sport 
i pravila igre, te organizovao pokazni meč gdje su svi zainteresovani imali mogućnost 
da probaju ovu igru. Demonstratori su se potrudili da igru predstave na što zabavniji i 
pristupačniji način. Učenici 7. i 8. razreda su napravili prve korake u ovom sportu. Neki od 
njih su pokazali veliki talenat i možda će baš oni biti novi reprezentativci BiH karlinga. 

Predsjednik OK BiH, akademik prof. dr Izet Rađo i potpredsjednik prof. dr Milanko Mučibabić 
prisustvovali su ovoj manifestaciji, te su tom prilikom sa domaćinima gosp. Mirom Klepićem, 
predsjednikom Saveza i prof. dr Vladanom Savićem, članom Upravnog odbora Saveza 
i trenerom reprezentacije BiH u karlingu, razmijenili prigodne poklone povodom ovog 
značajnog jubileja.

Više o promotivnim aktivnostima karlinga pročitajte OVDJE.

https://okbih.ba/bs/novosti/promocija-karlinga-u-okviru-manifestacija-povodom-obiljezavanja-40-godina-od-zoi-sarajevo-1984/2364

TAEKWONDO SAVEZ BOSNE I HERCEGOVINE PROMOVISAO 
OSTVARENE REZULTATE U 2023. GODINI
U nedjelju 21.01.2024. godine upriličena je 
promocija rezultata Taekwondo saveza 
Bosne i Hercegovine, a prije svega, 
olimpijskog taekwondo-a, povodom 
ostvarenih rezultata u 2023. godini.

U ugodnom ambijentu Hotela Hills, 
Taekwondo savez BiH je okupio preko 
dvjesto sportista, trenera, sudija i sportskih 
radnika, te su im uručena priznanja i 
pokloni za ostvarene sportske rezultate u 
2023. godini.

Ovom prilikom je predsjednik Olimpijskog 
komiteta BiH akad.prof.dr Izet Rađo, sa 
velikim zadovoljstvom podijelio priznanja 
i poklone najboljim taekwondoistima BiH, 
te je u svom obraćanju rekao:

“Veliko je zadovoljstvo biti ovdje sa svima 
vama, slaviti sport, vrhunske rezultate 
i promovisati olimpijske vrijednosti, 
poštovanje, prijateljstvo, izuzetnost i 
zajedništvo. Osjetio sam da je Projekat 
“Razvoj državnog sportskog sistema” koji 
je realizovan sa Olimpijskim komitetom 
BiH, pozitivno uticao na sve procese unutar 
Taekwondo saveza BiH. Svjedokom sam 
odličnog rada čelnika Taekwondo saveza 
BiH koji su svojim naprednim i novim 
pristupima u radu doprinijeli ostvarivanju 
vrhunskih sportskih rezultata koje su naši 
taekwondoisti postigli. Čestitam svima na 
postignutim rezultatima i želim Vam još 
više uspjeha u 2024. godini”.

Predsjedavajući Predsjedništva Taekwondo 
saveza Bosne i Hercegovine Samir Šarić 
je posebno pozdravio predsjednika 
Olimpijskog komiteta Bosne i Hercegovine 
akademika prof. dr Izeta Rađu i od srca 
se zahvalio Olimpijskom komitetu BiH na 
nesebičnoj podršci Taekwondo savezu BiH. 

Predsjedavajući Šarić je također rekao: “Ovo je večer naših sportista i ovo je njihov 
praznik, pa neka se raduju uz priznanja i poklone koje su dobili. Veliki rezultat je ostvaren 
u 2023. godini, a nadamo se da ćemo u 2024. godini ostvariti još bolje rezultate”.

BH • TEAM

U finalu utrke dionicu je preplivala u vremenu 2:07.92, čime je ostvarila plasman na 
treće mjesto i prvo postolje BiH na svjetskom seniorskom prvenstvu u plivanju. Video 
finalna možete pogledati OVDJE.

Čestitke Lani, njenom timu i Plivačkom savezu BiH.

Lana Pudar je još jednom zablistala na 
međunarodnim takmičenjima!

Na Svjetskom prvenstvu Doha 2024 u disciplini 
200 metara delfin osvojila je bronzanu medalju, 
prvu na svjetskim seniorskim prvenstvima za 
Bosnu i Hercegovinu! 

ISTORIJSKA BRONZA LANE PUDAR NA SVJETSKOM SENIORSKOM 
PRVENSTVU U DOHI 2024!

ISTORIJSKI REZULTATI ELVEDINE MUZAFERIJE!
U do sada najuspješnijoj sezoni, 
bh. olimpijka u alpskom skijanju 
ostvarila je istorijske rezultate! 
U utrci Svjetskog kupa u Crans 
Montani, Muzaferija je ostvarila 
istorijski plasman na sjajno 4. 
mjesto.

24-godišnja skijašica bila je 
samo 11 stotinki udaljena od svog 
prvog postolja, sa vremenom 
1:28:06 u Svjetskom kupu. Nakon 
4. mjesta u spustu, osvojila je i 
16. mjesto u super veleslalomu 
Svjetskog kupa. 

Elvedina je na prethodno održanom Evropskom kupu u disciplini spust ostvarila prvu 
pobjedu u karijeri vremenom 1:08:12, a na Svjetskom kupu u Cortini d’Ampezzo, 14. 
mjesto u superveleslalomu. 

Čestitamo Elvedini, njenom timu i Skijaškom savezu BiH, te joj želimo mnogo uspjeha i 
sportske sreće.

https://www.instagram.com/p/C3YAAtLNCv3/

Tim Bosne i Hercegovine je od 19. januara 
do 1. februara 2024. godine učestvovao 
na četvrtim Zimskim olimpijskim igrama 
mladih “YOG Gangwon 2024“, koje su 
održane u istoimenoj provinciji Južne 
Koreje. Na Igrama je učestvovalo više od 
1800 sportista iz 78 olimpijskih komiteta 
koji su se nadmetali u 15 sportova na 
programu Igara. 

Tim Bosne i Hercegovine je predstavljalo 
šestoro sportista u tri sporta: biatlonu, 
alpskom skijanju i skijaškom trčanju:

• Boris Stanojević, biatlon i ski trčanje
• Srđan Lalović, biatlon
• Ina Likić, alpsko skijanje
• Noah Miljković, alpsko skijanje
• Teodora Delipara, skijaško trčanje
• Melika Jažić, skijaško trčanje 

ZIMSKE OLIMPIJSKE IGRE MLADIH “YOG GANGWON 2024“

Trenerski tim je bio u sastavu Bojan 
Minić (biatlon), Senad Kazazović (alpsko 
skijanje) i Stefan Anić (skijaško trčanje).

Najbolji rezultat su ostvarili alpski skijaši: 
Ina Likić 30. mjesto u veleslalomu i Noah 
Miljković 31. mjesto u super-veleslalomu. 

Na Olimpijskim igrama mladih, pored takmičenja, Međunarodni olimpijski komitet 
posebnu pažnju posvećuje programu edukacije kroz niz zabavnih i interaktivnih 
aktivnosti, radionica i vježbi, kako bi sportisti imali priliku da uče o olimpijskim 
vrijednostima, istražuju druge kulture, razviju vještine da postanu istinski ambasadori 
svog sporta i poboljšaju svoje metode treninga i sportske performanse. 



NEWSLETTER
OLIMPIJSKOG KOMITETA BIH No. 22, januar/februar 2024

27

Najbolji bh. sankaši, Mirza Nikolajev i Hamza 
Pleho predstavljali su Bosnu i Hercegovinu na 
Svjetskom prvenstvu u sankanju u Altenbergu 
krajem januara.

Mirza je u pojedinačnom nastupu na Svjetskom 
prvenstvu osvojio 28. mjesto, dok je Hamza 
zauzeo 33. mjesto i to kao junior u seniorskoj 
konkurenciji.

Trener Senad Omanović i bh. predstavnici 
su izrazili veliko zadovoljstvo postignutim 
rezultatima. Naši sankaši su nastupali i u četiri 
od devet utrka Svjetskog kupa, a finalna utrka 
je održana u njemačkom Vinterbergu. Nikolajev 

je završio kao 30. u generalnom plasmanu najboljih sankaša svijeta sa 74 osvojena boda. 
S druge strane za Plehu je ovo bila debitantska sezona koju je završio na 34. mjestu sa 
53 osvojena boda.

Iskrene čestitke Mirzi, Hamzi, treneru, kao i Sankaškom savezu BiH.

REZULTATI BIH SANKAŠA | SVJETSKO PRVENSTVO I SVJETSKI KUP 

BRZO KLIZANJE | REZULTATI TARIKA OMERAGIĆA

Seniorski reprezentativac Bosne i Hercegovine u brzom klizanju, Tarik Omeragić, nakon 
priprema u Francuskoj, nastupio je na Evropskom prvenstvu, koje je održano od 12. do 
14. januara 2024. u Gdanjsku (Poljska) i Svjetskom kupu, koji je održan 10. i 11. februara 
u Dresdenu (Njemačka). 

Na Evropskom prvenstvu u Gdanjsku, Omeragić je zauzeo 35. mjesto, dok je na 
Svjetskom kupu u Dresdenu zauzeo 16. mjesto i osvojio 12 svjetskih bodova na 1000 m, 
čime je napravio značajan pomak na rang listi najboljih brzoklizača svijeta. Pored ovog 
izvanrednog rezultata, Tarik je isklizao novi državni rekord na 1000 m koji sad iznosi 
1:25,172. U nastavku sezone, Omeragić je nastupio i na trci Svjetskog kupa u Gdanjsku u 
disciplinama 1500  i 500 m. Na 1500 m je u konkurenciji 60 takmičara zauzeo 29. mjesto, 
dok je na 500 m ostvario plasman na 36. poziciju. Čestitke! 



NEWSLETTER
OLIMPIJSKOG KOMITETA BIH No. 22, januar/februar 2024

28

U posljednjem kolu Svjetskog prvenstva divizije IIIB, hokejaška reprezetacija Bosne i 
Hercegovine ostvarila je historijski uspjeh savladavši reprezentaciju Sjeverne Koreje 
rezultatom 4:2 i time se plasirala u viši rang.

Nakon osvojenog zlata reprezentacija naše zemlje je napredovala u diviziju IIIA, čime je 
ostvaren jedan od prvih postavljenih ciljeva.

Podsjećanja radi, naši hokejaši su tokom Svjetskog prvenstva ostvarili tri pobjede, a 
reprezentaciji Sjeverne Koreje su nanijeli prvi poraz što je bilo dovoljno za osvajanje 
zlatne medalje.

Čestitamo našim hokejašima, cijelom timu i Hokejaškom savezu BiH!

Ako ste propustili meč protiv Sjeverne Koreje, možete ga pogledati na OVOM LINKU.

HOKEJ NA LEDU | REPREZENTACIJA BOSNE I HERCEGOVINE 
OSVOJILA ZLATO I IZBORILA PLASMAN U IIIA DIVIZIJU

Foto: Jaca Kalač
Izvor: www.championship.hsbih.com

https://www.youtube.com/watch?v=gKI0OL7qrwY&t=1s
https://championship.hsbih.com/?fbclid=IwAR3JO5-7e0aC_fgCdkQxaii_Q7piGHMKIRzSCiTjHCcLBnzslXY2I6LB4ns

TAEKWONDO | BH. SPORTISTI NASTAVLJAJU NIZATI USPJEHE

BiH taekwondoisti Nedžad 
Husić, Ada Avdagić, Petra 
Zadro, Ema Kurić, Benjamin 
Husić i Anja Hrgić nastupili su 
u Antaliji od 8. do 14. februara 
na Turkish Open-u gdje su 
osvojili 7 medalja i to: 2 zlatne, 
2 srebrene i 3 bronzane. 

Naš najbolji taekwondoista, 
Nedžad Husić, osvojio je 
zlatnu medalju na Turkish 
Openu, turniru G1 kategorije. 
Nedžad je na putu do zlata 
ostvario pet pobjeda čime 
je potvrdio odličnu formu u 
kojoj se nalazi, s obzirom na sva nadolazeća takmičenja. Seniorke Ada Avdagić i Petra 
Zadro su na ovom takmičenju osvojile bronzane medalje, dok je juniorka Ema Kurić sa 
pet pobjeda odnijela zlatnu medalju. Benjamin Husić je osvojio srebro, a Anja Hrgić, 
bronzu.

Iskrene čestitke sportistima, Taekwondo savezu BiH i trenerima na sjajnim rezultatima.

KADETSKA DŽUDO REPREZENTACIJA BIH USPJEŠNO ZAPOČELA 
TAKMIČARSKU SEZONU

Na prvom ovogodišnjem Evropskom kupu za kadete, koji je održan 10. i 11. februara u 
italijanskoj Folonici, bosanskohercegovački kadeti osvojili su dvije bronzane medalje. 

Bronzanim medaljama okitili su se Korina Džidić u kategoriji do 70kg i Ivan Miličević u 
kategoriji do 90kg čime su nastavili niz rezultata iz prethodne godine. 

Treba istaći da je reprezentativac BiH Ivano Đinkić, koji je na ovom takmičenju ostvario 
plasman među pet najbojih u kategoriji do 81kg osvojio nove bodove, te je sa novim 
bodovima rangiran na prvo mjesto Svjetske kadetske ranking liste, dok se Ivan Miličević 
na svjetskoj ranking listi popeo na izvanredno 5. mjesto. 

Čestitke!



NEWSLETTER
OLIMPIJSKOG KOMITETA BIH No. 22, januar/februar 2024

30

BIH KARATISTI OSVOJILI 6 MEDALJA NA EVROPSKOM PRVENSTVU ZA 
KADETE, JUNIORE I U21, TBILISI 2024

Bosanskohercegovački karatisti ostvarili su zavidan rezultat na Evropskom prvenstvu 
za kadete, juniore i U21 u karateu koje je održano u Tbilisiju, Gruziji, osvojivši 6 medalja, 
od čega 4 zlatne, 1 srebrenu i 1 bronzanu. Medalje su osvojili:

• Bekir Grabus, zlato, U21,  -67 kg!
• Emina Sipović, zlato, U21,  -61 kg!
• Anes Bostandžić, zlato, U21, +84 kg!
• Ali Arnautović, zlato, kadeti, -70 kg!
• Ajla Sipović, srebro, juniorke, -66 kg!
• Nejra Sipović, bronza, U21, -55 kg!

Tim povodom održana je i press konferencija u prostorijama Olimpijskog komiteta 
Bosne i Hercegovine na kojoj su predstavljeni sjajni rezultati bh. karatista. 

U izjavama za medije istakli su važnost podrške koju imaju od svojih porodica, trenera 
i Saveza u svom trenažnom procesu, te da bez te sveobuhvatne podrške medalje ne bi 
bile moguće. Čestitke!

DIZANJE TEGOVA | EUROPSKO PRVENSTVO SOFIJA 2024

Reprezentacija Bosne i Hercegovine je učestvovala na Evropskom prvenstvu u dizanju 
tegova, a bh. tim je ostvario sljedeće rezultate:

Faris Durak je zabilježio odličan nastup i ponovo oborio BH seniorski rekord u kategoriji 
67 kg, u trzaju, podignuvši težinu od 100 kg. U konačnom plasmanu je zauzeo 17. mjesto.

Zerin Kobilić, kategorija 89 kg, je popravio lične rekorde za 17 kg, te se plasirao na 16. 
poziciju.

Mak Numić, u kategoriji 109 kg je oborio još jedan seniorski rekord BiH podigavši 152 kg 
u izbačaju, čime je zauzeo 19. mjesto.

Abida Ćorić, je u kategoriji 87, podigla 80 kg u trzaju i 99 u izbačaju, te 179 kg u biatlonu, 
što je najveća podignuta težina u ovoj kategoriji bh. takmičarki svih vremena, a u 
konačnom plasmanu se pozicionirala na 18. mjesto.

Na Evropskom prvenstvu su učestvovale i bh. sudije Enisa Mašić i Nedim Mašić, koji je 
ujedno kao generalni sekretar Saveza dizača tegova BiH obavio razgovore sa čelnicima 
Svjetske i Evropske federacije kao i Mediteranske konfederacije.

Rezultati razgovora su nove aktivnosti i projekti za Savez, kao što je oprema u vrijednosti 
80 hiljada KM, te mogućnost organiziranja velikih takmičenja u skoroj budućnosti u 
Bosni i Hercegovini.

 EU PROJEKTI
OLYMPIC KIDS | DJECA IZ TRAVNIKA TRČE KA OLIMPIJADI

U prostorijama Katoličkog školskog 
centra „Petar Barbarić“ u Travniku, 
20. februara održana je prezentacija 
Europskog projekta, Olimpijskog 
komiteta Bosne i Hercegovine 
“OLYMPIC KIDS”, u koji su uključeni 
Međunarodni olimpijski komitet, 
te zemlje: Turska, Grčka, Slovenija, 
Italija, Moldavija. 

Prezentaciji projekta prisustvovali su 
Predsjednik Olimpijskog komiteta 
akademik prof. dr. Izet Rađo i 
Generalni sekretar OK BiH, doc. dr. 
Said Fazlagić, Načelnik općine Travnik, dr. Kenan Dautović i koordinatorica projekta 
doc. dr. Maja Đurić koji su pozdravili ovu ideju ističući da Travnik ima veliki potencijal za 
održavanje ovakvih aktivnosti. Također, prisustvovali su i predstavnici medija i treneri 
sportske škole „Olimpija“ Travnik. Grad Travnik je mjesto uspješnih  i perspektivnih 
sportista, što su djeca imala priliku vidjeti kroz travničke evropske prvake u karateu, 
Bekira Grabusa i Ali Arnautovića.

Isprobavajući razne atletske discipline, djeca vrijedno treniraju već nekoliko mjeseci, te 
zajedno sa svojim trenerima iz škole sporta „Olimpija“ Travnik, uživaju u ovim sportskim 
aktivnostima, a dodatni motiv im daje da će nekolicina njih posjetiti kolijevku Olimpijade, 
Grčku te Olimpijske igre u Parizu 2024.

Europski projekat „OLYMPIC KIDS” – Erasmus+ je projekat fokusiran na set aktivnosti 
koji bi djeci približio, te ih u konačnici uveo u svijet olimpizma. Kroz ovaj projekat žele 
se animirati djeca da učestvuju u sportu kako bi dopinijeli njihovom kvalitetnom rastu i 
razvoju, koristeći atletiku kao glavni alat. 

Video prilog prezentacije pogledajte na OVOM LINKU.

https://youtu.be/ToYqeWvHwPo

WOMEN4SPORT | ODRŽAN KICK OFF MEETING
U periodu od 21.02. do 23.02.2024. 
godine u prostorijama Olimpijskog 
komiteta Bosne i Hercegovine 
održan je “KICK OFF” meeting u 
sklopu Erasmus+ projekta „Podizanje 
kapaciteta žena u vođenju procesa i 
donošenju odluka u sportu u zemljama 
Zapadnog Balkana“ (Women4Sport), 
a kojeg finansira Evropska Unija. 

Projekat “Women4Sport” Erasmus+ 

je od izuzetne važnosti s obzirom na to da 
podstiče i promoviše ravnopravnost žena u 
sferama top menadžmenta i rukovodećih 
pozicija olimpijskih komiteta u zemljama 
Zapadnog Balkana.

Koordinator ovog dvogodišnjeg projekta je 
Olimpijski komitet Bosne i Hercegovine uz 
partnere projekta: Verlab Institut, Olimpijski 
komitet Albanije, Crnogorski olimpijski 
komitet, Hrvatski olimpijski odbor, Olimpijski 
komitet Slovenije, nevladinu organizaciju 

“BRAVO” BiH. Sastankom je zvanično 
i započelo putovanje promjena koje 
su važne, prioritetne odrednice, kako 
Evropske Unije tako i liderstva koje 
podstiče prava žena u sportu.

Partneri projekta su prezentirali svoje 
radne pakete, te su dogovoreni naredni 
koraci implementacije projekta 
koji će trajati naredna 24 mjeseca. 
Važnost projekta predstavljena je kroz 

interaktivnu radionicu u kojoj je učestvovalo 
sedam partnera projekta.

Olimpijski komitet Bosne i Hercegovine 
je kredibilan partner Evropske Unije, koji 
razumije prioritete, te će posebno nastojati da 
implementaciju ovog projekta stavi u fokus i 
pomogne ostalima u njegovoj daljoj razradi.



NEWSLETTER
OLIMPIJSKOG KOMITETA BIH No. 22, januar/februar 2024

34

INTERVJU SA... 

ELVEDINOM
MUZAFERIJOM

OK BiH: Elvedina, prije svega iskrene čestitke na istorijskim rezultatima u proteklom 
periodu! Kakav je osjećaj biti u svjetskom vrhu alpskog skijanja?

ELVEDINA MUZAFERIJA: Hvala. Fenomenalan je osjećaj izboriti finale i znati da si 
jedna od 25 najboljih skijašica svijeta u disciplini. Pomalo mi je žao što je sezona ušla 
u završnicu, ali jedva čekam finale u Saalbachu. 

OK BiH: Brze discipline alpskog skijanja su izuzetno zahtjevne. Kako si se opredjelila 
za iste?

EM: Brze discipline su definitivno puno teže od tehničkih, ali u njima sam više uživala 
i tako je došla odluka. Naravno, tehničke discipline još uvijek treniramo, tehnika nam 
je jako bitna i mislim da bi se, možda, u naredne dvije ili tri godine, mogla ponovo 
i takmičiti. Ipak, to je još uvijek dosta daleko, sada je fokus na brzim disciplinama 
i iskreno se nadam da će to na neki način pomoći da se brze discipline i u Bosni 
i Hercegovini više voze. Posebno zato što nije toliko teško organizovati trening, 
nadam se da će se i drugi takmičari u našoj zemlji početi baviti brzim disciplinama.

OK BiH: Koliko je zahtjevno biti vrhunski sportista u Bosni i Hercegovini?

EM: Biti vrhunski sportista, bilo gdje, jako je zahtjevno. Tjelesno i mentalno morate 
biti na nivou svaki dan u godini. U Bosni i Hercegovini to je tri puta zahtjevnije. 
Kada se sistemski riješi finansiranje vrhunskih sportista, odnosno onoga što nam 
je potrebno za dobre rezultate, bit će lakše. Kada ne budemo strahovali za trenera, 
pripreme, treninge i smještaj bit će drugačije. Ponekad je o tome teško uopće i 
pričati.

OK BiH: Dijele nas dvije godine od narednih ZOI Milano Cortina 2026. Šta je 
neophodno kako bi pripreme imale maksimalan učinak na formu konkurentnu za 
vrhunski plasman na Olimpijskim igrama?

EM: Trenutno pokušavam zadržati fokus na finalu koje je za petnaest dana. Zapravo, 
već u ovu sezonu, u dogovoru s trenerom i Skijaškim savezom Bosne i Hercegovine, 
ušli smo s namjerom pripreme za Olimpijske igre 2026. To nije daleko i sve što sada 
radimo dio je priprema za Milano. Polako gradimo i planove za narednu sezonu 
Svjetskog kupa i Svjetsko prvenstvo, jer nove pripreme kreću već u aprilu. Pokazala 
sam da mogu do podijuma i Olimpijske igre želim dočekati dovoljno spremna za 
medalju. 

OK BiH: Tvoja poruka mladim sportistima Bosne i Hercegovine...

EM: Vjerujte u sebe, slušajte svoje srce, poštujte svoje želje, budite uporni i nikada 
ne odustajte od svojih ciljeva.

Pratite nas na društvenim mrežama:
(klikom na ikone)

©2024. Olimpijski komitet Bosne i Hercegovine. 
Sva prava zadržana.

www.okbih.ba

Specijalnu zahvalnost dugujemo sponzorima i partnerima OK BiH.
Klikom na logo posjetite njihove oficijelne stranice.

ZAVIRITE U DRUŠTVENE MREŽE OK BiH (klikom na sliku)

https://www.facebook.com/OKBiH/
https://www.instagram.com/olimpijski_komitet_bih/
https://okbih.ba/
https://www.youtube.com/channel/UCrPFjqel9iEJRBOKUTRNRRw
https://www.bhtelecom.ba/
https://www.coca-cola.ba/bs/home/
https://www.lutrijabih.ba/
https://number1.ba/
https://www.instagram.com/p/C3Cnl44K3_P/?img_index=1
https://www.facebook.com/OKBiH/videos/356069600680910
https://www.facebook.com/OKBiH/videos/1053566595942689/
https://www.youtube.com/watch?v=ToYqeWvHwPo
https://okbih.ba/
https://www.instagram.com/p/C32RfSkKt7N/

